
PREŻENTAZZJONI MINN DR GEORGE HYZLER, MEMBRU TAL-QORTI EWROPEA TAL-AWDITURI, DWAR IR-RAPPORT ANNWALI TAL-2024 TAL-QORTI EWROPEA TAL-AWDITURI

IĊ-CHAIRPERSON (Onor. Alex Muscat, Chairperson tal-Kumitat Permanenti dwar l-Affarijiet Ekonomiċi u Finanzjarji): Nagħti merħba lil kull min hawn preżenti għal din il-laqgħa. Illum għandna laqgħa differenti mill-oħrajn peress li hija laqgħa konġunta bejn tliet kumitati; il-Kumitat Permanenti dwar l-Affarijiet Barranin u  Ewropej, il-Kumitat Permanenti dwar il-Kontijiet Pubbliċi u l-Kumitat Permanenti dwar l-Affarijiet Ekonomiċi u Finanzjarji. Din hija r-raba’ laqgħa ta’ dawn it-tliet kumitati flimkien u din issa hija rikorrenza annwali, fejn issirilna preżentazzjoni fuq dan ir-rapport annwali. Dr Hyzler, nirringrazzjak talli għoġbok tingħaqad magħna, flimkien mat-team tiegħek għal din il-laqgħa, li fiha se tippreżentalna r-rapport annwali tal-2024 tal-Qorti Ewropea tal-Awdituri. Biex nirregolaw ruħna, kif dejjem ħdimna mingħajr ebda xkiel ta’ xejn, se nħallu lil Dr Hyzler, flimkien mat-team tiegħu, sabiex iressqu l-preżentazzjoni li ħejjewlna u mbagħad nagħmlu l-mistoqsijiet kollha li nixtiequ kif ittemm il-preżentazzjoni.  

Dr Hyzler, inħalli f’idejk.

DR GEORGE HYZLER (Membru tal-Qorti Ewropea tal-Awdituri): Sur President, nirringrazzjawkom tal-istedina u tal-privileġġ li nindirizzawkom. Kif għedt tajjeb inti, din hija laqgħa li ssir kull sena. Jiena żammejt it-tradizzjoni u l-prattika li kienu bdew il-predeċessuri tiegħi u din tal-lum se tkun ir-raba’ darba li se nkun qiegħed nindirizzakom b’dan il-mod. Dawn il-laqgħat isiru għal żewġ raġunijiet; l-ewwel nett sabiex nippreżenta u nippromwovi x-xogħol li jkun sar mill-Qorti Ewropea tal-Awdituri u t-tieni biex dak li ġie nnominat mill-Gvern Malti fil-Qorti Ewropea juri x-xogħol li qiegħed jagħmel. Miegħi għandi t-team tiegħi; iċ-Chief of Staff tiegħi, is-Sur Romuald Kayibanda, l-Attachè, is-Sinjura Annette Farrugia u l-Cabinet Member, Dr Nikola Soukmandjiev.  

Tajjeb infakkarkom li l-Qorti Ewropea tal-Awdituri hija waħda mis-seba’ istituzzjonijiet tal-Unjoni Ewropea. Hija responsabbli mill-awditjar indipendenti estern tal-Fondi Ewropej. Jiġifieri aħna nawditjaw il-fondi kollha, kemm il-ħruġ kif ukoll id-dħul tal-Unjoni Ewropea. Ninsabu ġewwa l-Lussemburgu u nimpjegaw madwar 960 persuna, prinċipalment fil-qasam tal-awditjar. Ovvjament għandek ukoll support service staff, eċċ. Aħna kull sena nawditjaw kemm id-dħul kif ukoll l-infiq, kif qed ngħid, kemm taħt dak li jista’ jissejjaħ il-baġit tradizzjonali kif ukoll in-nefqa ta’ fondi fir-rigward tar-Recovery and Resilience Facility (RRF). Kif diġà għedt din ġiet introdotta fl-2020 fil-kuntest tal-COVID-19 biex ittaffi l-impatt ekonomiku u soċjali tal-pandemija billi tiffinanzja riformi u investimenti li jsiru mill-pajjiżi tal-Unjoni Ewropea. Qed ngħid dan għaliex iktar ‘il quddiem se nitkellmu wkoll dwar ir-rapport li jitkellem fuq l-RRF.

Kontra għal dak li jaħsbu ħafna, aħna nawditjaw il-Kummissjoni Ewropea u mhux lill-istati membri, jew aħjar nawditjaw ċerti aspetti mill-implimentazzjoni tal-baġit fl-istati membri, fejn jidħol dak li nsejħulu x-shared management. Għalhekk l-audits tagħna jħarsu lejn kif il-Kummissjoni Ewropea, bħala l-eżekuttiv tal-Unjoni Ewropea, immaniġġjat il-baġit b’kooperazzjoni mal-istati membri. F’dan il-kuntest, fir-rapport annwali nsemmu ċerti stati membri meta nipprovdu eżempji illustrattivi. Is-27 membru tal-Qorti ta’ kull sena jippreżentaw il-ħidma tal-istituzzjoni fil-pajjiż rispettiv tagħhom, u dak hu li qed nagħmel jien illum. Għalhekk b’rispett sħiħ lejn l-irwol tal-Parlament Malti, fil-proċess leġiżlattiv u ta’ kontabilità fl-Unjoni Ewropea, għandi l-pjaċir u skont il-konswetudini, li nippreżentalkom dan ir-rendikont. 

Ir-rapport annwali tagħna huwa l-prodott ewlieni tal-Qorti Ewropea tal-Awdituri, li jinkludi 50% tar-riżorsi tagħna li jeħtieġu dedikazzjoni u sforz sostanzjali. Din is-sena pprovajt innaqqas is-slides mis-snin ta’ qabel biex forsi nagħti aktar lok għall-mistoqsijiet għaliex naħseb li d-diskussjoni tkun aktar interessanti. Ir-rapport ta’ din is-sena huwa relevanti ħafna hekk kif għaddejjin in-negozjati għall-MFF il-ġdid, li ovvjament huwa għall-perjodu 2028 – 2034. Dan joffri tagħlimiet importanti, jenfasizza l-isfidi ewlenin u jenfasizza r-riskji li għandhom jiġu kkunsidrati meta jitfasslu baġits futuri. Allura x’inhuma l-punti ewlenin tar-rapport annwali tagħna? 

Aħna nipprovdu opinjoni favorevoli dwar il-kontijiet tal-Unjoni Ewropea għall-2024, filwaqt li naffermaw mill-ġdid li dawn ikomplu jippreżentaw b’mod preċiż il-pożizzjoni finanzjarja tal-Unjoni Ewropea. Id-dħul totali tal-baġit, inkluż it-teħid f’self min-NextGenerationEU (NGEU), jammonta għal €250.6 biljun. Bħal fis-snin preċedenti aħna noħorġu opinjoni favorevoli dwar id-dħul, u dwar id-dħul ma kien hemm l-ebda problema. Madanakollu, huwa importanti li wieħed jinnota li l-opinjoni tagħna ma tkoprix l-ammonti li jirriżultaw minn dazji u taxxi sotto-rapportati jew evażi, peress li l-opinjoni tagħna tista’ tiffoka biss fuq iċ-ċifri rapportati. 

Biex nimxu lejn in-nefqa, il-baġit fit-tul tal-Unjoni Ewropea jinkludi fondi kemm mill-Multi-Annual Financial Framework (MFF), qafas finanzjarju pluri-annwali, dak li nsejħulu nfiq tradizzjonali tal-baġit tal-Unjoni Ewropea, kif ukoll mill-NGEU. Il-finanzjament tal-NGEU jinvolvi primarjament il-faċilità għall-irkupru u r-reżiljenza, dak li aħna nsejħulu l-RRF, li jsegwi mudell ta’ implimentazzjoni differenti mill-qafas finanzjarju pluri-annwali. B’riżultat ta’ dan aħna nkomplu noħorġu żewġ opinjonijiet distinti rigward irregolarità tal-infiq tal-2024, wieħed għal dak li huwa l-infiq tradizzjonali tal-baġit u l-ieħor dwar l-RRF. Nibdew bl-infiq tradizzjonali tal-baġit tal-Unjoni. 

Filwaqt li r-rata ta’ żball, dak li aħna nsejħulu l-error rate, għall-infiq tal-baġit naqset mis-snin ta’ qabel, u din issa hija fil-livell ta’ 3.6% li huwa inqas mis-sena ta’ qabel, li kien ta’ 5.6%, xorta waħda għadha għolja għax hija ’l fuq mit-threshold tagħna ta’ 2%. U minħabba n-natura pervażiva ta’ dawn l-iżbalji aħna żammejna opinjoni avversa għas-sitt sena konsekuttiva. Jiġifieri l-Qorti Ewropea tal-Awdituri, għas-sitt sena konsekuttiva, qiegħda tgħid li l-Kummissjoni naqset milli eċċediet dan il-famuż threshold ta’ 2%, li huwa l-error rate aċċettabbli. Il-livell ta’ żball mhuwiex kejl ta’ frodi, ineffiċjenza jew ħela, biex ma nagħmlux l-iżball li naħsbu li għaliex qegħdin ngħidu li kien hemm error rate għoli dan fil-fatt ifisser li kien hemm frodi jew ineffiċjenza jew ħela. Imma hija stima ta’ ammont ta’ flus li ma ntużawx f’konformità mar-regoli tal-Unjoni u dawk nazzjonali li jista’ ikun li ntefqu tajjeb, però mhux skont ir-regoli. Ir-rata ta’ żball għall-infiq tal-baġit tal-Unjoni hija determinata billi jitqiesu u jiġu kkonsolidati l-livelli ta’ żball identifikati f’diversi oqsma ta’ politika fi ħdan l-MFF u l-Qafas Finanzjarju Pluriennali (QFP). 
Issa nidħlu f’oqsma ta’ politika speċifika biex nuru s-sejbiet tipiċi li jikkontribwixxu għal din ir-rata ta’ żball. Nibdew bil-koeżjoni li tirrappreżenta kważi terz tal-infiq tal-baġit tal-Unjoni Ewropea u l-expenditure fuq il-cohesion funds. F’dan il-qasam ta’ politika aħna nistmaw li r-rata ta’ żbalji ta’ 5.7% juri tnaqqis mis-sena ta’ qabel, jiġifieri mis-sena 2023, fejn kien 9.3%. Il-costs u l-proġetti ineleġibbli għandhom il-kontributuri ewlenin għal-livell ta’ żball stmat, kif ukoll il-ksur tar-regoli tal-akkwist pubbliku, jiġifieri tal-public procurement. Mela l-ineligible costs of expenditures u l-public procurement huma l-kawżi tal-iżball hawnhekk. Identifikajna diversi fatturi għal dan il-perjodu, inkluż disruptions relatati mal-pandemija, perjodu ta’ finanzjament li huma overlapping ma’ funding periods u rati ta’ kofinanzjament sa 100% permezz ta’ strumenti, fosthom ir-REACT-EU u l-Coronavirus Response Investment Initiative (CRII), li l-iskadenzi tagħhom ikunu fi tmiem is-sena u li x’aktarx iżidu r-riskji ta’ infiq irregolari. 

Konsegwentement fl-2024 ir-rata ta’ żball fil-koeżjoni reġgħet lura għal livelli aktar konformi mas-snin preċedenti. Jiġifieri billi jikkonċidu maż-żmien tal-pandemija, kien hemm pressures kbar fuq l-infiq, u allura meta jkun hemm dawn it-tip ta’ pressures, ir-riskji ta’ żball jikbru. Bħala parti mill-approach tal-awditjar tagħna fil-qasam tal-koeżjoni, aħna skrutinizzajna x-xogħol tal-awtoritajiet tal-awditjar fl-istati membri. Matul dawn l-aħħar tmien snin ġbarna evidenza estensiva, inkluż bosta żbalji li kellhom jinqabdu mill-awtoritajiet iżda li ma ġewx maqbuda. Dawn il-kwestjonijiet jimminaw b’mod sinifikanti l-affidabilità tal-ħidma tagħhom u jillimitaw il-punt safejn il-Kummissjoni tista’ tiddependi fuq ir-riżultati tagħhom. Naturalment li kieku wieħed jista’ jiddependi aktar fuq l-awtoritajiet tal-immaniġġjar tal-istati membri, b’mod ġenerali mhux bi kritika għall-ebda stat partikolari f’dan l-istadju, wieħed ikun jista’ joqgħod iktar fuqhom u ma jkollux għalfejn jagħmel dawn iċ-checks min-naħa tagħna wkoll. Dak li huwa partikolarment allarmanti hu li f’ħafna każijiet dawn l-istess awtoritajiet jintużaw ukoll sabiex jissorveljaw il-fondi tal-RRF fil-livell tal-istati membri u li l-Kummissjoni, kif propost fl-abbozz ta’ regolamenti għall-MFF il-ġdid, biħsiebha tiddependi ħafna fuqhom. Fil-fehma tagħna dan jirrappreżenta riskju serju li jrid jiġi indirizzat. 

Issa ndawru l-attenzjoni tagħna lejn qasam ta’ infiq ewlieni ieħor, jiġifieri l-kategorija ta’ riżorsi naturali u ambjent li tirrappreżenta ftit iktar minn terz tan-nefqa tal-baġit, fejn l-agrikoltura u l-iżvilupp rurali jirrappreżentaw il-biċċa l-kbira tal-infiq. Fil-fatt qegħdin nistmaw li r-rata ta’ żball hija ta’ 2.6% mentri fis-sena ta’ qabel kienet ta’ 2.2%, voldieri f’dan il-każ għola xi ftit. Żbalji prinċipali li nidentifikaw huma primarjament marbutin ma’ żbalji amministrattivi, spejjeż u proġetti ineliġibbli u nuqqas ta’ konformità mal-impenji agrikoli, ambjentali u klimatiċi. F’termini ta’ suq uniku, innovazzjoni u diġitali osservajna rata ta’ żball materjali ta’ 3.2%, ftit inqas mis-sena ta’ qabel, u l-infiq fuq ir-riċerki għadu qasam b’riskju għoli, fejn identifikajna bosta żbalji relatati mal-ispejjeż tal-personell. 

Għall-2024, u għal kuntrarju tas-snin preċedenti, aħna pprovdejna valutazzjoni speċifika għal tranżazzjoni taħt l-MFF heading No 6, li huwa l-viċinat u d-dinja, neighbourhood and the world, fejn b’mod ġenerali dawn il-fondi huma relatati mal-appoġġ għar-reġjuni u l-pajjiżi barra l-Unjoni Ewropea. Hawnhekk aħna nistmaw li l-livell ta’ żball huwa ta’ 4.9%, fejn l-iżbalji ineliġibbli, l-ispejjeż ineliġibbli u l-ksur tar-regoli tal-akkwist tal-public procurement jammontaw għal iktar minn nofs l-iżball li identifikajna. Fl-aħħar nett, nindirizzaw il-kategorija ta’ amministrazzjoni u l-valutazzjoni li wettaqna, li bħal fis-snin preċedenti tikkonkludi li l-livell ta’ żball għadu immaterjali. Fil-qosor dak hu x-xogħol ta’ konformità tagħna fuq ir-rapport annwali 2024. Filwaqt li l-livell ta’ żball stmat fl-infiq mill-baġit naqas, dan għadu ta’ tħassib. 

Dwar l-RRF, fir-rigward tal-faċilità għall-irkupru u r-reżiljenza l-valutazzjoni li wettaqna tal-pagamenti taħt l-RRF għal dik is-sena hija bbażata fuq il-kondizzjonijiet ta’ pagamenti stabbiliti fir-regolament innifsu. Dawn jispeċifikaw li l-milestones u t-targets iridu jintlaħqu b’mod sodisfaċenti u jikkonformaw ma’ kondizzjonijiet ewlenin oħrajn ta’ eleġibilità. Il-mudell ta’ implimentazzjoni tal-RRF ivarja b’mod sinifikanti min-nefqa baġitarja tradizzjonali. Il-pagamenti mhumiex marbutin ma’ spejjeż reali u l-konformità mar-regoli tal-Unjoni Ewropea u dawk nazzjonali mhumiex kondizzjoni tal-pagament. Minħabba dan il-mudell uniku huwa meħtieġ metodoloġija u approċċ speċifiku ta’ awditjar. Konsegwentement aħna noħorġu opinjoni ta’ awditjar separata dwar l-infiq tagħha. 

Fl-2024 in-nefqa taħt l-RRF ammontat għal kważi €60 biljun. L-audit li wettaqna kopra l-pagamenti ta’ grants, jiġifieri 28 grant li jammontaw għal €53 biljun, u l-iżbors ta’ pri-finanzjament kien jammonta għal €6.4 biljun. Identifikajna każijiet fejn il-milestones u t-targets marbutin mal-pagamenti ma kinux jintlaħqu b’mod sodisfaċenti, kif ukoll kellek kwestjonijiet relatati ma’ reversal of milestones and targets, il-finanzjament doppju u l-perjodi ta’ eliġibilità. Sibna wkoll każijiet ta’ milestones u targets definiti b’mod vag mad-dgħufijiet fil-valutazzjoni ex-ante imwettqa mill-Kummissjoni. Abbażi ta’ dawn is-sejbiet aħna noħorġu opinjoni kwalifikata dwar in-nefqa taħt l-RRF. Filwaqt li fil-baġit tradizzjonali aħna ħriġna adverse opinion, fil-każ tal-RRF ħriġna qualified opinion. 

Sa tmiem is-sena 2024 il-Kummissjoni Ewropea kienet żborsat €178.5 biljun f’pagamenti ta’ grants, li jirrappreżentaw biss 50% tal-fondi totali disponibbli. B’inqas minn sena li fadal qabel it-tmiem tal-implimentazzjoni tal-RRF, f’Awwissu 2026, huwa ċar li għad trid tintefaq nefqa sinifikanti. Filwaqt li nirrikonoxxu rwol importanti tal-istrumenti li jista’ ikollhom fil-baġit tal-Unjoni, nenfasizzaw li jekk nimxu ’l quddiem dawn għandhom jintużaw biss meta l-finanzjament ikun marbut direttament ma’ riżultati li jistgħu jitkejlu. Huwa essenzjali li finanzjament ikun traċċabbli għal spejjeż reali u li t-tfassil u l-implimentazzjoni ta’ dawn l-istrumenti ma jikkompromettux ir-responsabilità. 

Dwar id-dejn, hawn qasam ta’ inkwiet kbir. Meta jkun involut self futur huwa kruċjali li l-Unjoni timmitiga b’mod effettiv ir-riskji tar-rata tal-imgħax u tistabbilixxi bil-quddiem pjan ċar ta’ ħlas lura li jiddeskrivi wkoll is-sorsi ta’ ħlas lura. Ir-rapport annwali tagħna jenfasizza wkoll ir-riskji assoċjati mas-self għall-MFF futur, b’mod partikolari l-piż tad-dejn li qed jikber mill-obbligu tal-NGEU. Sas-sena 2027 is-self pendenti tal-Unjoni se jaqbeż id-€900 biljun! Barra minn hekk, in-nefqa totali fuq l-imgħax fuq l-NGEU għall-MFF attwali tista’ taqbeż it-€30 biljun, u b’hekk tirdoppja l-previżjoni oriġinali tal-Kummissjoni li kienet ta’ €15-il biljun ieħor. Il-biċċa l-kbira ta’ dawn il-ħlasijiet lura f’self huma differiti għall-MFF futuri, u l-obbligi tad-dejn li qegħdin jiżdiedu u joħolqu sfidi serji għas-salvagwardja tal-baġits futuri tal-Unjoni u għall-iżgurar ta’ riżorsi suffiċjenti għall-azzjonijiet tal-Unjoni Ewropea. 
Fil-fatt il-Kummissjoni qiegħda tipproponi baġit ta’ kważi €2 triljun għall-perjodu 2028–2034, li huwa ta’ madwar 1.26% tal-Gross National Income (GNI) tal-Unjoni Ewropea. Madanakollu, huwa importanti li wieħed jinnota li filwaqt li 1.15% ta’ dawn huma relatati ma’ infiq ġdid, 0.11% tal-GNI tal-Unjoni Ewropea huwa allokat għall-ħlas lura tas-self tal-NGEU. Il-ħlas lura ta’ dan id-dejn jista’ ikun sa €31 biljun fis-sena għall-baġits futuri tal-Unjoni Ewropea. 

Ngħaddi issa għal fejn issemmiet Malta. Ir-referenzi għal Malta huma ftit. Għas-sena finanzjarja 2024 Malta ma ġietx sampled għall-awditjar fil-kuntest tal-kapijiet tal-MFF jew tal-QFP tar-rapport annwali. Sal-aħħar ta’ Diċembru 2024 kellna dawn; l-absorption tal-fondi, kemm mill-MFF ta’ qabel, jiġifieri l-MFF 2014-2020, kif ukoll l-MFF kurrenti u allura dak tal-2021-2027. L-assorbiment tal-fondi Ewropej tal-2014-2020 huwa ta’ 95.3%, li bħala persentaġġ huwa taħt il-livell tad-diversi pajjiżi. Fil-fatt l-average huwa ta’ 98.5% u aħna nfaqna 95.3%. Għadhom qegħdin jiġu mħallsa lil Malta €40 miljun oħra. L-assorbiment tal-fondi Ewropej 2021-2027 bl-MFF kurrenti huwa ta’ 4.7%, li huwa taħt il-livell tal-perċentwali tad-diversi pajjiżi, fejn hemmhekk għandek average ta’ 9.3%. €900 miljun għad iridu jiġu mħallsa lil Malta. 

Bħala cumulative inflation il-baġit tal-Unjoni Ewropea huwa soġġett għal deflator fiss annwali ta’ 2% biex jippermetti l-ippjanar tal-baġit matul il-perjodu tal-MFF. Madanakollu d-deflator fiss ma jippermettix li l-baġit tal-Unjoni Ewropea jiġi addattat għall-kondizzjonijiet ekonomiċi mhux mistennija, b’mod partikolari għal żidiet qawwijin fl-inflazzjoni. Barra minn hekk, l-inflazzjoni ma taffettwax lill-istati membri kollha bl-istess mod. Fil-fatt, meta nħarsu lejn l-inflazzjoni kumulattiva mistennija skont l-istati membri għall-2019-2027 Malta tinsab taħt il-medja ta’ inflazzjoni taż-żona ewro, b’madwar 27% mentri l-medja tal-Unjoni Ewropea hija ta’ 33%. Voldieri l-cumulative inflation rate tagħna hija inqas mill-average cumulative inflation rate tal-Unjoni. 

Fir-rigward tal-assorbiment tal-fondi taħt l-RRF għal Malta, sal-aħħar tas-sena 2024 kien ta’ 51%, fejn assorbejna €166 miljun mit-€328 allokati lilna. Attwalment il-persentaġġ ta’ assorbiment huwa ogħla, 66%, peress li l-aħħar pagament sar f’Awwissu ta’ din is-sena, u allura ovvjament mhuwiex rifless f’din il-grafika. Fl-RRF ġejna awditjati fuq it-tieni pagament, li sar f’Mejju 2024, u ġew rapportati tliet sejbiet kwalitattivi, jiġifieri dgħufijiet. Dawn huma relatati mat-tfassil ta’ żewġ milestones li m’għandhomx impatt fuq l-ilħuq sodisfaċenti tagħhom, u għalhekk fuq il-ħlas lil Malta. Jiġifieri għalkemm kien hemm dawn iż-żewġ quantitive findings, dawn iż-żewġ dgħufijiet, ma kellhom l-ebda relevanza materjali. 

Ngħaddi issa għall-ħidma tal-Qorti għas-sena 2024-2025. Din is-sena kellna President ġdid, fejn reġa’ ġie elett Tony Murphy, Membru Irlandiż, li se jagħmel it-tieni term konsekuttiv tiegħu. Fil-fatt dan ma ġiex ikkontestat u ġie elett b’mod qawwi ħafna. Kif tafu, apparti l-audit tradizzjonali, aħna nagħmlu wkoll dawk li ngħidulhom rapporti speċjali, u din is-sena ġew ippubblikati 28 rapport speċjali, u tliet rapporti analitiċi, special reports and reviews. Matul din is-sena kurrenti s’issa ġew ippubblikati 23 rapport speċjali u ħames rapporti analitiċi li jindirizzaw ħafna l-isfida tal-Unjoni li qegħdin jiffaċċjaw fl-oqsma differenti ta’ infiq u ta’ policies tal-Unjoni Ewropea. Tajjeb wieħed jgħid li dawn ir-rapporti jintagħżlu minn snin qabel, minn sena jew sentejn qabel, u kulħadd jista’ jissuġġerixxi liema rapporti għandna nagħmlu. 

Ħafna mis-suġġerimenti jiġu mill-Budgetary Control Committee tal-Parlament, però jistgħu jiġu wkoll mill-Kunsill u minn oqsma differenti. Jistgħu jiġu anke minn hawnhekk. Jiġifieri jekk xi ħadd ikollu xi idea partikolari li għandha tiġi investigata, ma jitlef xejn jekk iressaq dan is-suġġeriment lill-Qorti. Anke l-pubbliku inġenerali jista’ jagħmel dawn it-tip ta’ suġġerimenti. Dawn huma rapporti li ovvjament jekk m’għandkomx quddiemkom ma nafx kif tistgħu taraw x’fihom. Però dawk li qegħdin bl-aħmar kont involut fihom jien bħala Reporting Member. Biex infakkarkom ftit kull Membru fil-Qorti, bħali, ikun assenjat ġo chamber, li b’kollox hemm ħames chambers, u din is-sena jien qiegħed fiċ-Chamber tal-External Action, Security and Justice. 

Hemm ukoll rapport ieħor imsemmi li huwa d-Digitalization of Healthcare, li kien rapport speċjali, fejn Malta ġiet awditjata. Fil-kuntest tal-proposti leġiżlattivi relatati mal-MFF li jmiss, il-Qorti rċeviet diversi talbiet mill-Parlament Ewropew għal opinjoni dwar dawn il-proposti leġiżlattivi. Apparti dawn ir-rapporti jkun hemm ukoll talbiet mill-Qorti sabiex aħna nagħtu opinjoni. Fil-fatt dwar l-MFF il-ġdid bħalissa għandna ruxxmata ta’ opinjonijiet għaddejjin u li se jgħinu fit-tfassil tar-regolamenti l-ġodda. Il-proposti għall-MFF 2028-2034 jinsabu fuq quddiem nett tal-ħidma u d-diskussjoni ta’ ħafna istituzzjonijiet, inkluż il-Qorti tagħna. Il-proposti jindikaw mudell simili għall-RRF, bi pjanijiet nazzjonali, u f’dan il-kuntest il-kwestjonijiet u r-riskji li aħna identifikajna mal-RRF jistgħu potenzjalment ikunu relevanti hawnhekk ukoll. 

Il-ħidma tagħna diġà għaddejja fuq dawn l-opinjonijiet u se nipprovdu dawn il-proposti u nenfasizzaw naturalment dawn ir-riskji u l-lessons learnt, abbażi tal-esperjenza estensiva tagħna fuq il-baġit. L-għan kollettiv tagħna għandu jkun li ngħinu fit-tiswir ta’ baġit li jiżgura li t-trasparenza u r-responsabilità ikunu allineati mal-prijoritajiet fit-tul tal-Ewropa u li jkunu kapaċi jikkontribwixxu għal futur aħjar għaċ-ċittadini kollha. Ngħaddi issa għal rapport li kont ippreżentajt jiena - CARE – u li, kif għedt l-aħħar darba, kien fil-proċess li jiġi mfassal u dan issa ġie ppreżentat. Dan huwa rapport dwar il-Cohesion Action for Refugees tal-Ukrajna, liema rapport niżel tajjeb. Fil-fatt il-konklużjonijiet frankament ma sabux wisq xi jmaqdru fil-mod kif il-Kummissjoni aġixxiet għall-każ billi tat flessibbiltà kbira fl-infiq tal-fondi minn strumenti oħrajn. 

Ir-rapport dwar id-Digitalization of Healthcare semmejnieh u ġie ppubblikat. Malta kienet fost il-pajjiżi fil-kampjun tal-awditjar, u ġiet sampled flimkien ma’ Spanja u l-Polonja. Malta kienet magħżula għar-raġuni li hija avvanzata fil-proċess tad-diġitalizzazzjoni, li kellha e-government benchmark għoli ta’ 91 over 100. Jiġifieri aħna pjuttost qegħdin mal-pajjiżi ta’ fuq nett fid-digitalization tal-healthcare. Malta wżat kważi l-finanzjament kollu tagħha taħt l-ERDF fl-MFF ta’ qabel, jiġifieri fil-perjodu 2014-2020 għall-miżura ICT Solutions Addressing Healthy Active Ageing and eHealth Services and Applications, u ppjanat finanzjament taħt l-ERDF 2021-2027 għall-miżura eHealth Services and Applications. Malta rċeviet ukoll pagament taħt l-RRF f’dan ir-rigward. Ir-referenzi għal Malta f’dan ir-rapport kienu dawn li se nsemmi.  

Malta tinsab fit-tieni post, wara l-Lussemburgu, fit-termini ta’ overall maturity of online health related services. Tinsab fis-seba’ post għall-aċċess taċ-ċittadini Ewropej għar-rekords elettroniċi tas-saħħa. L-ERDF kien sors ewlieni ta’ finanzjament. F’Malta l-proġett Converge, li huwa l-Connected e-Government kofinanzjat mill-ERDF, kien fundamentali għad-diġitalizzazzjoni tas-settur pubbliku kollu kemm hu, u l-komponenti tiegħu relatati mas-saħħa diġitali kienu inizjattivi ewlenin għad-digitalization tal-kura tas-saħħa. Ir-rwol tal-finanzjament tal-Unjoni Ewropea fid-digitalization tal-kura tas-saħħa kien strumentali, u matul iż-żjara tal-Awdituri tal-Qorti f’Malta, l-awtoritajiet spjegaw li xi proġetti relevanti ma kinux jistgħu jiġu implimentati mingħajr il-finanzjament tal-Unjoni. 

Il-finanzjament ipprovda benefiċċji addizzjonali fosthom il-procedure guarantees fit-tendering rules u l-contractual deadlines li kellhom jintlaħqu, l-użu ta’ standards internazzjonali u impenn nazzjonali għall-proċess tar-riforma. Kif għedt, apparti li wieħed jippreżenta r-rapport annwali tal-Qorti, jiġifieri l-prodott prinċipali tal-Qorti, huwa minnu wkoll li jien ninforma lill-Parlament dwar x’inhu l-irwol tiegħi b’mod iktar speċifiku. U dan għaliex naħseb li huwa tajjeb li l-Parlament ikun jaf x’qiegħed jagħmel min ġie nnominat mill-pajjiż. 

Kif diġà għedt, f’Ġunju tas-sena l-oħra ġejt ittrasferit fuq talba tiegħi stess sabiex inservi bħala Membru f’Chamber 3, li hija l-External Action, Security and Justice, u ġejt appuntat bħala reporting member ta’ żewġ rapporti speċjali, li naħseb li huma ta’ relevanza kbira ħafna fil-mument. L-ewwel wieħed huwa fuq large scale cyber-attacks.  Qegħdin nagħmlu rapport fuq it-theddid tas-cyber attacks fl-Unjoni. It-tieni rapport huwa fuq il-Union Civil Protection Mechanism, li wkoll huwa topiku ħafna għaliex, kif tistgħu tobsru, ix-xogħol tad-Dipartiment tal-Protezzjoni Ċivili overlaps ħafna mad-difiża, fejn ħafna mill-funzjoni tal-protezzjoni ċivili għandu impatt dirett fuq id-difiża. Iż-żewġ audits huma fi stadju li jiġu finalizzati u se jiġu ppubblikati s-sena d-dieħla qabel is-Sajf tal-2026. 

Hekk kif jien reporting member dwar l-audit fuq is-Civil Protection Mechanism, fil-kuntest tal-MFF il-ġdid ġejt inkarigat ukoll sabiex nikkontribwixxi fuq opinjoni fuq il-proposta tal-Kummissjoni dwar l-EU Civil Protection Mechanism, (EUCPM), għall-programm il-ġdid. Din is-sena ġejt appuntat ukoll reporting member ta’ żewġ rapporti speċjali, wieħed dwar ir-Return and Reintegration of Migrants, fejn se neżaminaw jekk is-sistema appoġġjata mill-Unjoni għar-ritorn tal-immigranti irregolari hijiex effiċjenti u effettiva, u jekk l-assistenza tal-Unjoni fir-reintegration minn fejn jiġu dawn il-persuni minn pajjiżi terzi hijiex sostenibbli. Dan ir-rapport se jiġi ppubblikat fl-2027. 

Rapport ieħor se jkun dwar il-European Defence Fund (EDF). Dan ukoll huwa rapport fejn frankament kien hemm ħafna Membri li pprovaw ikunu reporting members għax naturalment huwa topiku u kbir ħafna. Se neżaminaw jekk dan il-fond huwiex effettiv fit-titjib tal-kompetittività u l-innovazzjoni tal-European Defence, Technological and Industrial Base, u b’hekk jikkontribwixxix għall-awtonomija strateġika tal-Unjoni fil-qasam tad-difiża. Dan ir-rapport se jiġi ppubblikat fl-2028. Lil hinn mix-xogħol tiegħi bħala reporting member u bħala membru fil-Qorti ... Ma ninsewx li hemmhekk huwa kulleġġ u d-deċiżjonijiet kollha jittieħdu b’mod kolleġġjali, però apparti minn hekk ikollna responsabiltajiet individwali, u waħda mir-responsabiltà tiegħi hija fil-qasam tal-etika u l-istandards tal-Membri fil-Qorti Ewropea. 

Infakkarkom li f’Lulju ta’ sentejn ilu kont ġejt appuntat sabiex inservi bħala Chairperson tal-Ethics Committee tal-Qorti, li hija komposta minn żewġ membri; wieħed minn sħabi miegħi u membru ieħor estern li huwa Imħallef tal-Qorti Ewropea. Bażikament aħna neżaminaw il-każijiet ta’ allegazzjoni ta’ kondotta ħażina tal-membri jew xi ħaġa li nagħmlu iktar ta’ spiss hija li nirċievu talbiet mill-membri attwali kif ukoll mill-membri li jkunu spiċċaw, former members, dwar attivitajiet li jmorru lil hinn mir-responsabiltà tagħhom fil-Qorti. Pereżempju, jien biex ġejt hawnhekk illum ma kellix bżonn nitlob permess għax dan huwa parti mix-xogħol tiegħi. Però li kieku ridt immur nagħmel diskors fil-każin tal-banda ta’ La Vallette, dik hija xi ħaġa kkonsidrata bħala an external activity, u allura jkolli bżonn nitlob permess. U allura jkolli kważi kuljum membri li jiġu għandi sabiex jiddiskutu din it-tip ta’ attività, u jien ngħidilhom jekk dik it-talba tmurx kontra jew hijiex f’kunflitt mal-irwol tagħhom. Ma ninsewx li ħafna bħali jiġu mid-dinja tal-politika, imma mhux bħali, ħafna ma jkunux għadhom qatgħu moħħhom mill-politika lokali tagħhom, u jżommu wisq kuntatt mal-gvernijiet jew mal-partiti tagħhom. Qiegħed nagħmel sforzi kbar biex nikkonvinċihom li għandhom iżommu distanza mill-politika lokali tagħhom.   
Dik is-sena wkoll kont ġejt delegat sabiex ninnegozja t-twaqqif ta’ entità ġdida, l-EU Interinstitutional Body For Ethical Standards, li eventwalment twaqqfet u ġie ffirmat l-agreement u issa mistennija li tibda taħdem. Filwaqt li l-iskop huwa li aħna nallineaw ir-regoli tal-etika tal-istituzzjonijiet għax ma jidhirlix li jagħmel sens li kull istituzzjoni għandha regoli differenti. Fil-fatt f’din l-Interinstitutional Body daħlu l-Parlament Ewropew, il-Kunsill tal-Unjoni Ewropea, il-Kummissjoni, il-Qorti Ewropea tal-Ġustizzja, il-Bank Ċentrali Ewropew, il-Kumitat Ekonomiku u Soċjali, il-Kumitat Ewropew tar-Reġjunijiet u ovvjament aħna. Issa qegħdin fl-istadju to get it up and running. Issa nieħu gost jekk għandkom xi mistoqsijiet li nistgħu nweġbukom fuqhom.  

IĊ-CHAIRPERSON: Dr Hyzler, qabel xejn nixtieq nirringrazzjak tal-preżentazzjoni tiegħek, fejn dħalt f’dettall importanti tal-iskrutinju fuq il-Kummissjoni tan-nefqa tagħha, li hija nefqa kbira, u li finalment hija ffinanzjata minna lkoll. Ħa nibda billi nagħmillek l-ewwel mistoqsija jien. Qrajt ir-rapport għax ġie ċċirkolat qabel il-laqgħa, u xi ħaġa li jien naraha ta’ tħassib, u ma nafx jekk hijiex ta’ tħassib ukoll għall-Qorti tal-Awdituri, hija li l-baġit 2021-2027, l-absorption tiegħu hija kajmana ħafna aktar minn dak li kien antiċipat. Ovvjament kull pajjiż membru qed ikollu r-raġunijiet tiegħu, imma fi żmien fejn l-Ewropa għadha qed tirkupra mill-pandemija u hija xotta - issa qed inħares lejn l-Ewropa bħala pajjiż wieħed li qed nikkompetu ma’ poteri kbar oħra – minn investiment intern, u l-ekonomiji Ewropej ġieli kienu f’sitwazzjoni aħjar, tinkwieta lill-Qorti tal-Awdituri li l-ħeffa jew in-nuqqas tagħha tal-implimentazzjoni tal-budget minħabba raġunijiet differenti, tista’ twaqqaf it-tkabbir ekonomiku Ewropej b’mod ħolistiku? 

Qegħdin tħarsu lejha dik? Qegħdin tagħmlu suġġerimenti kif il-pajjiżi kollha, jekk jiġux simplifikati mingħajr ma nneħħu l-iskrutinju tal-programmi Ewropej sabiex il-fondi jkunu jistgħu jintużaw b’iktar ħeffa u ngħaġġlu l-implimentazzjoni tal-absorption tal-fondi Ewropej ġaladarba qed nifhem ukoll li l-miri li kienu ġew impoġġija mhux qed jintlaħqu, u llum qegħdin lura f’dak li għandu x’jaqsam mal-absorption tal-baġit attwali fuq livell Ewropew?   

DR GEORGE HYZLER: Rigward l-MFF li spiċċa fis-sena 2021, l-absorption kif għedna kien ta’ 95.3%, jiġifieri għalkemm huwa ftit inqas mill-average, 95% mhuwiex ħażin.  Naturalment kulħadd jixtieq juża l-flus kollha li kellu għad-dispożizzjoni tiegħu, però kull pajjiż se jkollu r-raġunijiet tiegħu għalfejn ma jkunx għamel użu mill-flus kollha. Issa fir-rigard tal-MFF li beda fl-2021 inzerta li dan ħabat mal-pandemija, ħabat mal-gwerra tar-Russja, u kien hemm overlapping ta’ fondi available, u tinstema’ stramba però kull pajjiż kellu ħafna flus x’jonfoq. Issa billi jkollok ħafna flus x’tonfoq ma jfissirx li għax għandek il-flus x’tonfoq se taqbad u tonfoqhom bl-addoċċ. Inti xorta trid toqgħod għar-regoli u naturalment l-Unjoni Ewropea, trid u ma tridx, hija struttura burokratika.  Allura l-isfida hija kif inti tista’ tnaqqas il-burokrazija kemm jista’ jkun biex  tkun effiċjenti fl-infiq u tilħaq l-għanijiet tal-programmi mingħajr ma tissagrifika l-kontabilità u t-trasparenza. 

Naturalment xogħolna mhuwiex politiku, jiġifieri aħna ma niddeċidux fuq x’għandu jsir u fuq x’inhuma l-miri imma aħna nidħlu biss fuq li dawk il-flus qed jintefqu biex jintlaħqu dawk il-miri u jekk hux qed jintefqu sewwa. Issa naturalment kieku tistaqsi lill-istati membri probabbilment jippreferu li jkollhom borża flus u li ħadd ma jindaħlilhom fuq kif jonfquhom. Naħseb li kulħadd kieku jippreferi hekk bħala stat membru. Mil-lat tal-istituzzjoni ma tistax taffordja li tagħmel hekk għax inti qed nagħtik il-flus għal xi ħaġa, miftehmin li se tużahom għal dik il-ħaġa, u tajjeb li wieħed jara li qed jintefqu sew fuq dik il-ħaġa. Fil-fatt fir-rapport li semmejt, li kont reporting member tiegħu, tal-Care, dak kien biex l-istat membru jkollu l-faċilità li jieħu flus minn programm wieħed u jużahom għal programm ieħor, xi ħaġa li normalment mhijiex permessa. Imma din saret biex flus li kienu diġà allokati jkunu jistgħu jintużaw fil-hosting tar-refuġjati Ukreni. 

Però, iva, naqbel miegħek li jkun tajjeb li kieku wieħed isib mod ta’ kif ikun aktar effiċjenti fl-infiq tal-flus li jiġu allokati għax fl-aħħar mill-aħħar l-Unjoni ma tagħtix il-flus għall-gost imma tagħtihom biex jintlaħqu l-għanijiet. Allura meta ngħidu jien ma nfaqtx il-flus mhu qed niffranka flus lil ħadd! Mhux qed inkun bravu li ma nfaqthomx, qisni tajt xi pocket money lit-tfal u jiġu lura jgħiduli li ma nefqu xejn minnhom! U jien se ngħidilhom kemm kienu bravi għax ma nefquhomx. B’mod ġenerali l-Unjoni trid li dawk il-flus jintefqu għax inkella ma jintlaħqux l-għanijiet tagħha.

IĊ-CHAIRPERSON: Inti semmejt l-Ukrajna u weġibtni fuq suġġett ieħor li kont se nsemmi. Ħareġ ċar mir-rapport li again - ma kienx antiċipat imma kellek numru ta’ raġunijiet – kellek splużjoni fid-dejn fuq livell Ewropew, u huwa antiċipat li se naqbżu d-€900 biljun. Il-mistoqsija hi bħala Qorti, b’mod kolleġġjali, tinkwetakom li trid u ma tridx din se torbot idejn il-Kummissjoni fuq baġits li għadhom ġejjin? Jiġifieri anke s-servicing cost ta’ dak id-dejn tela’ sew. Waħda min-nefqiet, ġustifikata jew le hija xi ħaġa politika u lanqas hemm għalfejn nidħlu fuqha, imma kienet ukoll nefqa fuq is-sapport li qed nagħtu lill-Ukrajna. Tikkonċernakom bħala Qorti tal-Awdituri li dan id-dejn, bla ma trid, se jorbot iktar idejn nefqiet li għadhom ġejjin, jiġifieri nefqiet futuri? 

DR GEORGE HYZLER: L-imgħax fuq id-dejn attwali huwa d-doppju ta’ kemm kien previst, jiġifieri minn €14-il biljun tela’ għal €31 biljun. Voldieri ċertament li huwa inkwiet serju u ċ-ċiniċi fostna, meta nirreferu għall-X generation jgħidulek li dawn se jħallsuh id-dejn. Però żgur li huwa inkwiet għax sa ftit snin oħra se jkun tela’ għal €900 biljun u xi ħadd irid iħallas!

Il-kwestjoni tal-infiq fid-difiża ċertament li mhuwiex kapriċċ. Issa aħna diġà, bħala Ewropa, qegħdin niġu attakkati mill-Istati Uniti għax għaddejjin ixxamplati u mhux nonfqu flus fid-difiża, u nħallu kollox f’idejhom. U aħna għandna l-iktar standard tal-ħajja għoli fid-dinja u ma nonfqux fid-difiża! Illum ir-Russja fetħitilna għajnejna. 

L-Istati Uniti min-naħa u r-Russja min-naħa l-oħra, u rridu naċċettaw li hija realtà tal-ħajja li inti trid tkun lest li tiddefendi ruħek. Bil-Latin ngħidu li jekk trid il-paċi pprepara ruħek għall-gwerra! Si vis pacem, para bellum. U allura hemm din il-pressure sabiex nonfqu iktar flus fid-difiża. Imma biex nonfqu iktar flus fid-difiża l-kutra hija qasira u se jkollok tikxef xi mkien. Issa naturalment tista’ tinkixef billi tieħu fondi minn xi mkien u tpoġġihom fid-difiża u tonqos in-nefqa fuq il-Green Deal pereżempju, jew nabbandunaw ċerti proġetti li kellna fuq l-ambjent. Jew inkella jkollok tissellef.  

Issa jekk tissellef trid tħallas. Din hija ekonomija sempliċi li nagħmlu fil-ħajja tagħna ta’ kuljum ġewwa d-djar tagħna. Jien nista’ noqgħod b’li għandi, nikkuntenta b’li għandi u ma nkabbar xejn, jew inkella nista’ nissellef bit-tama li ntejjeb il-pożizzjoni tiegħi. Issa d-difiża qiegħda tpoġġi pressures fuqna u din mhijiex kapriċċ imma hija bżonn. Naturalment mhux kulħadd jirraġuna bl-istess mod, voldieri l-problema hi li l-istati membri fil-periferija tal-East, li huma paranojċi jridu jonfqu iżjed flus fuq id-difiża. Issa m’hemm xejn xi jżommhom milli jonfqu huma imma jridu lill-Ewropa tonfoq ukoll. Min-naħa l-oħra, dawk li huma aktar ’il bogħod, bħal Spanja, jgħidulek għalfejn għandi nonfoq jien fuq id-difiża meta qiegħed daqshekk ’il bogħod u mhux se jkolli attakk mir-Russja jew ċertament mhux se jkolli attakk minn Franza jew mill-Italja li jmissu miegħi! Allura fid-diskussjonijiet u fin-negozjati jkun hemm din it-tip ta’ tensjoni, din it-tip ta’ pressure minn naħa u minn oħra.  Naturalment hemm id-diskors tan-NATO, però bħala fatt il-membri stati huma ferm iżjed konxji mill-perikli li għaddejjin minnhom għax wieħed jirrealizza li l-periklu mhuwiex biss periklu ta’ invażjonijiet jew ta’ attakki militari imma jistgħu jkunu ta’ natura differenti, bħal pereżempju cyber attacks jew bid-drones li jistgħu jiġu mill-bogħod mingħajr ma jkollna boots on the ground. Però bħala fatt dan id-dejn, għalina bħala Awdituri, huwa ta’ inkwiet għaliex m’hemmx indikazzjoni ta’ kif se jitħallas lura. U allura qegħdin nagħmlu rakkomandazzjonijiet għall-MFF il-ġdid ħalli jkun hemm indikazzjoni ċara ta’ kif se jitħallas dan id-dejn. Li huwa l-aspett li jinteressa lilna bażikament għax aħna ma jinteressanix l-aspett politiku. 

IĊ-CHAIRPERSON: Grazzi tar-risposta tiegħek. L-Onor. Carabott.

ONOR. DARREN CARABOTT (Chairperson tal-Kumitat Permanenti dwar il-Kontijiet Pubbliċi): L-ewwel nett grazzi lilek u lit-tim tiegħek tal-preżentazzjoni, kif ukoll grazzi għall-parteċipazzjoni tiegħek ftit tax-xhur ilu meta l-Public Accounts Committee ta’ Malta ospita l-Commonwealth Associations għall-PACs. Kien kontribut li ġie apprezzat mhux biss minna, flimkien mal-Uffiċċju Nazzjonali tal-Verifika, però ġie apprezzat ukoll mill-membri barranin li kienu preżenti Malta u raw kif il-ħidma parlamentari ma’ dik tal-Qorti Ewropea għall-Awdituri hija xi ħaġa li fl-aħħar mill-aħħar turi direzzjoni u turi ħidma konġunta.   

Jien se norbot mal-mistoqsijiet li saru imma se nidħol ħarira żgħira aktar fid-dettall fuq xi ħaġa li nnutajt, u se nibda minn slide 11, fir-rigward tad-dejn li b’mod globali ġie indikat li sal-aħħar tal-2024 kien ta’ €551 biljun. Li qed nara f’dik it-tabella hu li €254.7 biljun qiegħed indikat bħala non-repayable. Qiegħed nuża l-kliem li hemm fil-preżentazzjoni. Dak il-perċentwal, relattiv mal-ammont globali, meta tara li għandek il-bqija tal-perċentwali repayable by member states, u repayable by non-EU countries, fuq il-biċċa tan-non repayable tista’ tagħtina ftit aktar dettall?  

DR GEORGE HYZLER: Aħna pereżempju fl-RRF Malta ma ssellfitx imma tlabna grants u dawk mhumiex repayable. Il-grants jingħataw, però naturalment l-EU trid tħallashom lura għax tkun issellfithom. Jiġifieri l-parti li huma repayable għaliex hemm pajjiżi li minflok ħadu grants ikunu ħadu loans u grants. Il-parti tas-self ikunu jridu jħallsuhom lura lill-Unjoni Ewropea, li min-naħa tagħha mbagħad tkun trid tħallashom lura hi.

ONOR. DARREN CARABOTT: Ħa nimxi għal slide 13. Il-mistoqsija li saritlek fir-rigward tal-absorption saret minn aspett ġenerali fuq livell Ewropej, però jekk inħarsu fuq livell għall-interess ta’ Malta, fil-preżentazzjoni u anke ovvjament fit-tabella, inti indikajt li Malta, fir-rigward tal-absorption tal-2014-2020 kienet below average u għad hemm €40 miljun pending. Bħala absorption tal-2021-2027 Malta wkoll qiegħda below average, u jekk smajt sew hemm madwar €900 miljun pending. Forsi tista’ tapprofondixxi aktar fuqha din?  

IS-SINJURA ANNETTE FARRUGIA (Attache fl-Uffiċċju ta’ Dr George Hyzler, Membru tal-Qorti Ewropea tal-Awdituri): Il-persentaġġi elenkati fis-slide ma jirrappreżentawx il-commitment imma jirrappreżentaw l-istadju tal-payment li member state jkun għamel għall-multi-annual financial framework. Ovvjament il-proġetti jridu jispiċċaw u jridu jikklemjaw il-pagamenti, allura ovvjament there is a time lag u għalhekk jidhru daqshekk baxxi. Having said that, we are in 2025 and this MFF is until 2027, so there is still the challenge of absorbing the payment. 

DR GEORGE HYZLER: Il-ktieb għadu ma ngħalaqx, jiġifieri għadhom ma ntilfux il-flus. Dik il-grafika ma tfissirx li l-flus intilfu. Jekk ma tonfoqhomx jista’ jkun hemm impatt fuq commitments futuri u fuq proġetti oħrajn.

ONOR. DARREN CARABOTT: L-aħħar slide li se nirrimarka fuqha hija slide 22, dwar il-way forward tal-ħidma tiegħek fuq iż-żewġ rapporti. Sempliċiment dawn huma kurżitajiet going forward, fir-rigward tal-large scale cyber attacks, il-ħidma li se ssir hija fuq kwestjoni minn attakki interni, minn stati fuq stati jew inkella anke minn barra mill-Unjoni Ewropea fuq l-Unjoni Ewropea? Jew inkella t-tnejn li huma?

DR GEORGE HYZLER: Li jinteressana bħala Bord tal-Awdituri huma l-flus li qed jintefqu mill-Ewropa sabiex jipprevjenu għal dawn l-attakki u jekk hux qed jitħaddmu sew jew le. Aħna ma nidħlux fl-aspett tekniku ta’ kif tipprevjeni cyber attack, imma naraw li l-aġenziji li twaqqfu qed jaħdmu tajjeb, li l-flus li ntefqu ntefqux tajjeb u jekk hemmx overlaps bejn l-aġenziji. Fil-fatt jekk tara n-numru ta’ aġenziji li hemm ... Jien għamilt ġranet nipprova nifhem il-mappa bl-overlaps li hemm! U hemm il-periklu li kif jgħidu you fall between two stools, fejn għandek aġenzija tagħmel ħaġa, aġenzija oħra tagħmel xi ħaġa oħra u mbagħad hemm l-area fejn mhu qed jieħu ħsiebha ħadd! Iċ-challenge li hemm fis-cyber security hi li l-Ewropa tinkoraġġixxi l-koperazzjoni bejn l-istati għax ovvjament wieħed jitgħallem mill-ieħor, però fl-istess ħin ħadd ma jkun irid jaqsam l-informazzjoni ma’ ħaddieħor! Dan għaliex meta inti taqsam l-informazzjoni tkun qed tikxef x’jistgħu jkunu l-weaknesses tiegħek. Din tiġri fuq skala żgħira, anke lokalment. 

Pereżempju, morna missjoni l-Irlanda u l-Irlanda rrifjutat u s’issa ma daħlitx f’dawk li ngħidulhom is-cyber hubs. Hemm numru ta’ stati, bħal pereżempju Malta, li huma parti mis-cyber hub. F’dawn is-cyber hubs dawn l-istati membri jikkooperaw bejniethom fuq il-qsim tal-informazzjoni. Imma l-Irlanda baqgħet għal rasha u għamlet il-hubs tagħha interni. Waħda mill-problemi li għandhom hija li huma bejniethom stess ma jkunux iridu jagħtu informazzjoni! Imorru hemm jisimgħu u ma jaqsmux l-informazzjoni. Qed ngħid dan għaliex ta’ xejn tagħmel dawn it-tip ta’ entitajiet għall-koperazzjoni jekk ma jridux jikkooperaw. Issa ma rridx ngħid li ma jikkooperaw xejn, però kulħadd joqgħod daqsxejn lura. 

Meta qed nitkellmu fuq cyber attacks aħna qegħdin neżaminaw biss dawk li huma large scale, dawk li jolqtu t-tħaddim tal-Unjoni Ewropea u mhux qed nitkellmu fuq cyber attack fuq xi bank. Imma jekk tistaqsi lil bank jekk qattx kellu cyber attack jgħidlek li jkollu eluf kull jum! U għandek iċ-challenge li inti ma tafx minn fejn ġej għax għandek cyber attacks li jiġu minn hackers, li jagħmluha biex jaraw x’se jieħdu u forsi jisirqu xi flus ’l hemm u ’l hawn, però għandek cyber attacks ġejjin minn state actors, u allura fejn ikollok pajjiż li jorganizza dawn it-tip ta’ attakki fuq pajjiż ieħor! Rigward ir-rapport tagħna, li jinteressana huma l-attakki li jistgħu jwasslu sabiex ikun hemm tfixkil fit-tħaddim tal-Unjoni. U dawk li huma attakki fuq strutturi ċivili u mhux militari. 

ONOR. DARREN CARABOTT: L-aħħar mistoqsija min-naħa tiegħi u se mmur fuq il-European Defence Fund. M’iniex se nieħdu mill-aspett politiku għax dak diġà ġie diskuss fil-pajjiż. Però mill-aspett tal-Qorti se jkun hemm - ikkoreġini jekk jien żbaljat - kontrolli fuq l-infiq ta’ dan il-fond? Inti semmejt il-prinċipju li biex taħseb għall-paċi trid tarma lilek innifsek, però naħseb li l-Ewropa dan il-prinċipju forsi ħaditu ftit for granted għal dawn l-aħħar snin, filwaqt li pajjiżi kbar oħrajn investew fih u allura għandhom nuqqas ta’ dipendenza fuq pajjiżi oħrajn. L-Ewropa, f’dan il-każ, ix-xogħol tagħkom se tkunu qegħdin tħarsu fuq il-miżuri li kien hemm bżonn biex dan il-fond jintefaq fuq produtturi li huma Ewropej u mhux minn barra l-Ewropa?  

DR GEORGE HYZLER: Iva. Ftit ilu għamilt bidla żgħira f’rapport tiegħi. Issa ovvjament iż-żewġ rapporti jinkitbu mill-Awdituri u aħna we oversee them, jiġifieri l-ground work ma nagħmlux jien. U wieħed mill-istatements li għamlu kien li t-tenders ma ħasbux - qed ngħidu li hemm nuqqas fil-procurement - għal provider mill-Ewropa. L-argument tiegħi bħala Awditur hu li jien ma nistax nimponi fuq l-istati membri, eċċ., li bilfors iridu jużaw provider Ewropew. It’s not an audit consideration but it’s a political consideration.  Voldieri jekk l-Ewropa trid li jkollna fil-public procurement it-tender ristrett għal min jipproduċi fl-Ewropa għandek tgħid hekk fit-tender. U dik biċċa tiegħek. Min-naħa tiegħi se nara jekk it-tender ġiex osservat jew le skont il-kondizzjonijiet li hemm fih. Għaliex qed ngħid hekk?  

Għaliex fil-verità l-problema hija s-security of supply. Din l-idea li aħna nistgħu nkunu totalment indipendenti, ġo bubble, u m’għandniex bżonn la ċ-Ċina, la lill-iStati Uniti, la lill-Afrika, u lil ħadd qatt ma tista’ tavvera ruħha għax id-dinja hija interdipendenti, u l-isfida li jkollha l-Ewropa kif ukoll pajjiżi oħra hija li jkollha assikurazzjoni ta’ provvista minn hemm u minn hawn. Issa li aħna ninkoraġġixxu iżjed l-kompetittività u l-innovazzjoni fl-Ewropa stess huwa fatt, u dak hu li se nagħmlu f’dan ir-rapport. U dak li se naraw li l-flus li qed jintefqu fuq id-difiża se jintefqu biex jippromwovu dawn is-setturi.  

Però issa se ngħidha mil-lat purament personali; we were lulled into a false sense of security billi kellna din l-idea li issa hawn il-paċi fid-dinja, li issa kulħadd qiegħed kwiet ’l hemm u ’l hawn, u allura nistgħu noqogħdu għaddejjin nirranġaw l-affarijiet tagħna mingħajr ma noqogħdu ninkwetaw fuq li nkunu armati. Anke maċ-Ċina ma kellniex problemi. Ma kellna problemi ma’ ħadd. Però malli f’daqqa waħda bdejna nirrealizzaw li l-vit jista’ jingħalaq, speċjalment għal dawk li huma dawk il-minerali li ma tantx issibhom fl-Ewropa, imma ssibhom prinċipalment fl-Afrika u fiċ-Ċina, wieħed beda jaħseb li jrid ikollu agreements sodi! Imma xorta għandek id-dipendenza. Jien nista’ nkun fuq quddiem nett fil-produzzjoni ta’ xi ħaġa, imma jekk għandi bżonn il-biċċiet minn xi mkien ieħor ... Din hija katina.

Jien m’inix wieħed minn dawk li għandi xi idea li l-Ewropa qiegħda lura ħafna. Hawn min huwa pessimist ħafna u jgħid li l-Ewropa waqgħet lura. Ma naħsibx li huwa l-każ, però hemmhekk tidħol il-politika u d-diplomazija, u wieħed irid jagħmel l-isforzi li għandu jagħmel biex jara li dawn il-pajjiżi jibqgħu miftuħin għan-negozju mal-Ewropa.

IĊ-CHAIRPERSON:  L-Onor. De Marco.

ONOR. MARIO DE MARCO: Se nirreferi għal slide 8 li titkellem fuq l-estimated level of error in the EU budget expense, li ġie deskritt bħala flus li ma ntefqux in konformità mar-regoli tal-EU u affarijiet bħal dawn. Tenut kont li l-ammont tal-EU baġit huwa ta’ 3.6%, u avolja hija rata baxxa, però ovvjament hija sinifikanti. Jekk tieħu l-baġit tat-2025 li huwa viċin il-€200 biljun, 3.6% qed nitkellmu fuq €7 jew €8 biljuni. X’inhuma l-konsegwenzi ta’ meta jkollok dan l-ammont ta’ error? Ovvjament nafu li s-somma hija pjuttost sostanzjali, però wara li jsir audit report u jirriżulta li hemm dan l-error fl-użu tal-fondi, x’inhuma l-konsegwenzi tar-rapport li jinħareġ? U nafu jekk hemmx stati jew settur ta’ fondi li dan l-error huwa aktar sinifikanti minn oħrajn?  

DR GEORGE HYZLER: Kif għedt fil-bidu aħna l-auditee hija l-European Commission, jiġifieri hija l-Commission li għandha d-dover li tara li dawk il-flus intefqu sew. Issa kif għedna wkoll u ma ninsewx li meta ngħidu li hemm error mhux qed nitkellmu fuq frodi. Jiġifieri dan ma kienx hemm xi ħadd li qabad miljun u tefgħu fil-but imma pereżempju ħarġu kuntratt public procurement u l-call m’għamluhiex sew jew ma kienitx pubbliċizzata jew xi ħaġa hekk. Jista’ jkun li xorta ħadha l-iktar wieħed vantaġġjuż u li l-proġett sar tajjeb u l-flus intefqu kif suppost, però ma ġewx osservati r-regoli li kellhom jiġu osservati, u allura mill-punto di vista tagħna that is a 100 percent error. 

Issa fuq il-metodoloġija li tintuża għandna daqsxejn ta’ diżgwid mal-Commission għax ma naqblux mija fil-mija fuq kif għandhom jiġu kklassifikati dawn it-tip ta’ errors. Però ejja nħalluha dik għalissa. Li nagħmlu aħna hu li ngħidu lill-Commission li hemmhekk inqast. Ma rridux ninsew ukoll li aħna we are the third or fourth level of audit, jiġifieri meta intefqu l-flus diġà ikun sar l-awditjar mill-awtoritajiet tal-awditjar tal-pajjiż, wara jsir tal-Commission u wara l-Commission jerġa’ għandha livell ieħor! U aħna niġu warajhom! Jiġifieri kull żball li aħna nikxfu jew li nsiru nafu bih ikun għadda minn dawn il-passaturi kollha u allura aktar tinkwetak dik il-ħaġa! Jiġifieri l-iżbalji li qed isiru at the first level at a much higher rate għax il-Commission għandha dan l-obbligu li tinduna b’dawn l-iżbalji. U x’jiġri meta tinduna bl-iżbalji?  

Il-Commission b’xi mod tipprova tirrimedjahom. Issa mhux dejjem tista’ tirkupra l-flus jekk intefqu ħażin, jiġifieri jekk stat membru ħallas kuntrattur u ħallsu iktar milli kellu jħallsu għax l-ispejjeż kienu ineleġibbli jew ma ġewx osservati r-regoli sew, teknikament il-Commission tista’ titlob li l-flus jitħallsu lura. Ikun hemm xi tip ta’ recovery. Aħna ma nistgħux nagħmluha imma nagħmlu biss recommendations. Aħna m’aħniex qorti fil-veru sens tal-kelma, fis-sens li aħna m’għandniex poteri ġuriżdizzjonali, imma għandna biss poteri ta’ rakkomandazzjoni. Naturalment għandha ċerta gravitas, ċerta weight, però fil-verità sta għall-Commission biex tara kif se tieħu l-flus lura, li naturalment mhux faċli għax il-flus ikunu diġà tħallsu.

L-iktar ħaġa importanti għalina huwa li naraw li dawn ir-rakkomandazzjonijiet li nagħmlu tittieħed azzjoni fuqhom. Fil-fatt parti mir-rapport annwali ma tkellimnix fuqha hija li nanalizzaw xi jkun sar mir-rakkomandazzjonijiet fir-rapport ta’ qabel. Voldieri aħna tliet snin ilu konna għamilna din ir-rakkomandazzjoni, u l-persentaġġ ta’ aċċettazzjoni u implimentazzjoni tar-rakkomandazzjoni tagħna huwa għoli ħafna, 90 jew 95%, jiġifieri ftit huma r-rakkomandazzjonijiet li ma jiġux meħuda mill-Commission. Il-Commission tuża lilna wkoll mal-istati membri, jiġifieri twaħħal fina u tgħid pereżempju li qed infettqu fuqkom għax hemm dawk tal-Qorti  Ewropea li qed idejqu lilna. U allura jwaħħlu fina.  

IĊ-CHAIRPERSON: Jekk m’hemmx iktar mistoqsijiet se nħalli f’idejk Dr Hyzler sabiex tagħmel il-punti finali tiegħek. Fil-każ nistgħu nagħlqu din il-laqgħa hawnhekk. Mill-ġdid nirringrazzjak tal-ħidma tiegħek u ta’ din il-preżentazzjoni li ressaqtilna. Finalment, minkejja li qed nitkellmu fuq kif għedt inti flus kbar, li jistgħu jidhru l-bogħod minna, fil-verità dawn huma flus il-poplu Ewropew li se jaffettwaw il-ħajja tal-Ewropej. Bis-saħħa tal-ħidma tagħkom qed taraw kif jintefqu u jekk hux qed jintlaħqu l-miri li globalment qed nissettjaw għalina nfusna bħala Ewropej. Nirringrazzjakom.  

Fis-6.00  p.m. il-Kumitat aġġorna għal data u b’aġenda li kellhom jiġu komunikati aktar tard.

